
Adroddiad am y peilot Gallu i Gynnwys Dinasyddion Caerffili  

Cyflwyniad   
Mae “gweithwyr proffesiynol” yn aml yn cael y dasg o ddenu diddordeb y cyhoedd heb 
feddu ar yr wybodaeth a’r sgiliau i gyflawni’r dasg honno. Mae rhai’n cadw at un dull 
cyfarwydd heb ystyried a fyddai dulliau eraill yn gweithio’n well gyda grwpiau penodol o 
bobl. Problem arall gyffredin yw nad yw canlyniadau ymgynghori’n cael eu cyflwyno i’r 
aelodau o’r cyhoedd a gymerodd ran, am nad yw amser yn caniatáu neu am na chredir 
bod hynny’n bwysig. Gall y canlyniad fod yn gwbl ddiwerth gyda’r rhai a gymerodd ran 
yn teimlo nad ydynt am gymryd rhan eto a dweud “I be wna i drafferthu? Does dim byth 
yn digwydd o ganlyniad i’r sesiynau”. Roedden ni am weld a fyddai trefnu sesiynau 
Awgrymiadau’n helpu’r gweithwyr proffesiynol i wella ansawdd y cynnwys dinasyddion 
drwy’r fwrdeistref a’u helpu i ddeall mor bwysig yw’r berthynas rhwng cynllunio a 
pharatoi ac ansawdd yr wybodaeth a’r nifer o’r cyhoedd a fydd yn cymryd rhan.  
 
Pa fath o Gynnwys Dinasyddion?  
Cwrs o Awgrymiadau a fyddai’n rhoi cyfle i’r “gweithwyr proffesiynol” ddysgu mwy am 
gynnwys yn “effeithiol” a’r hyn sydd yn ofynnol, yr amrywiaeth o dechnegau sydd ar gael 
a sut y gall eich ffordd o ddweud rhywbeth ddylanwadu ar barodrwydd pobl i wrando 
arnoch. 
 
(Yr hyn a olygwn wrth “weithwyr proffesiynol” yw’r rhai sydd yn gweithio gyda phobl hŷn 
naill ai’n gyflogedig neu’n wirfoddol.) 
 
Beth yw Ystyr Cynnwys Dinasyddion ar gyfer y Prosiect hwn?  
O ran y peilot hwn mae Cynnwys Dinasyddion yn cyfeirio at y bobl y bydd y “gweithwyr 
proffesiynol” yn eu cynnwys ac yn ymgynghori â hwy yn y dyfodol.  
 
Beth Gyflwynwyd Gennym?  
Gwnaeth yr uned Bolisi sydd yn gweithio gydag adran hyfforddi’r cyngor yr holl waith 
cynllunio a threfnu ar gyfer dwy sesiwn Awgrymiadau. Rhannwyd y sesiynau’n 3 rhan: 
Cynllunio’r cynnwys, Gwneud pethau’n wahanol a Sut i gyfleu eich neges. Cychwynnodd 
pob un o’r sesiynau gyda chyflwyniad ac yna cafwyd gweithdy ymarferol. Yr un oedd y 
thema ar gyfer pob sesiwn gweithdy. Roeddent yn sesiynau hanner diwrnod gyda chyfle 
dros ginio i rannu syniadau a sefydlu cysylltiadau newydd â rhai sydd yn gweithio mewn 
meysydd cyffelyb.  
 
Sut Wnaethon ni Ddenu Pobl i gymryd rhan yn y Broses?  
Ar y cychwyn anfonwyd y gwahoddiadau i’r hyfforddiant drwy e-bost at y “gweithwyr 
proffesiynol” hynny yn y fwrdeistref sydd yn ymwneud yn bennaf â chynnwys 
dinasyddion, ond ni chafwyd llawer o ymateb. Yna anfonwyd y gwahoddiadau at 
Gynghorwyr a nifer o bartneriaid yn y fwrdeistref a chafwyd llawer mwy o ymateb.  



Daeth nifer helaeth o “weithwyr proffesiynol” i’r hyfforddiant ac roedd hynny’n dda o beth 
gan bod modd cael trafodaeth a rhannu profiadau a dulliau, rhywbeth na fyddai wedi bod 
yn bosibl o gyfyngu pethau i un maes penodol. 
  
Pwy oedd yn Rhan o Hyn?  
Yn uned Bolisi Cyngor Bwrdeistref Sirol Caerffili, roedd y Swyddog Ymgynghori, 
Swyddog Ymchwil Cymunedau’n Gyntaf a’r Swyddog Datblygu Pobl Hŷn yn awyddus i 
dreialu cwrs Awgrymiadau a fyddai’n rhoi cyfle i “weithwyr proffesiynol” ganfod mwy am 
gynnwys dinasyddion yn “effeithiol”. Mae’n bwysig cynllunio, gwybod beth sydd yn 
angenrheidiol a’r ystod o dechnegau sydd ar gael a sut i’w defnyddio, ac, yn olaf, 
gwybod bod y ffordd y dywedir rhywbeth yn medru dylanwadu ar allu pobl i glywed yr 
hyn yr ydych yn ei ddweud.  
Roedd y rhai a oedd yn bresennol yn cynnwys Cynghorwyr, swyddogion cynllunio, 
Cydlynwyr Cymunedau’n Gyntaf, gwasanaethau cwsmer y Gwasanaethau 
Cymdeithasol, grwpiau cymunedol a grwpiau gwirfoddol.  
 
Faint o Amser Gymerodd Hyn?  
Roedd pob sesiwn yn un hanner diwrnod. Cymerodd ryw 4 diwrnod i baratoi ar gyfer y 
sesiwn gyntaf ac roedd 4 swyddog yn gwneud y gwaith dros gyfnod o fis. Ar ôl y sesiwn 
gyntaf daethom at ein gilydd i adolygu’r canlyniadau gwerthuso ac i newid lle’r oedd 
hynny’n briodol, ac felly rhyw ddiwrnod a hanner gymerodd y gwaith o baratoi ar gyfer yr 
ail sesiwn.  
 
A oedd Agenda Glir?  
Roedd tîm o uned Polisi Cyngor Bwrdeistref Sirol Caerffili, a gynhaliodd y prosiect peilot 
hwn, yn ei weld yn gyfle i roi cefnogaeth i gynghorwyr, swyddogion, aelodau o 
bartneriaethau a’r cyhoedd i geisio ychwanegu at wybodaeth a sgiliau y rhai sydd â’r 
dasg o gynnwys dinasyddion mewn ffordd a fyddai’n gwella ansawdd hynny drwy’r 
fwrdeistref. Roedd dwy ran i’r agenda graidd: cyflwyno trosolwg sylfaenol da i’r rhai a 
oedd yno o’r hyn sydd yn angenrheidiol i sicrhau bod eich gwaith cynnwys dinasyddion 
yn effeithiol a dangos iddynt sut i gael hyfforddiant ac adnoddau pellach.  
 
Faint o Arian oedd ar Gael i Ni?  
Roedd gennym £500 a defnyddiwyd yr arian ar gyfer: llogi ystafelloedd, argraffu a 
lluniaeth.  
 
Pa Adnoddau Eraill oedd yn Angenrheidiol?  
Roedd angen:  
• Ystafell i gynnal yr hyfforddiant 
• Taflunydd, gliniadur, siartiau fflip ac allbrintiadau 
• Swyddog profiadol i gyflwyno a hwyluso’r 3 thestun 
• Cymorth gweinyddol i dderbyn archebion am le ar y cwrs 



 
Problemau  
Yr unig wir broblem oedd penderfynu beth oedd y farchnad darged. Roedd ein dull 
gwreiddiol yn rhy gyfyngedig a phan gynigwyd yr hyfforddiant yn ehangach roedd mwy o 
alw nag oedd o le ac mae gennym restr aros ar gyfer y cwrs nesaf.  
 
Pa Bethau Ydyn Ni wedi eu Dysgu oddi wrth ein Profiadau?  
• Mae galw am y math hwn o hyfforddiant. 
• Dylid cynnig yr hyfforddiant i nifer o wahanol bartneriaid gan bod llawer o bobl nad 

yw Cynnwys Dinasyddion yn rhan ffurfiol o’u swydd ond sydd weithiau’n gorfod 
cyflawni’r gwaith hwnnw. Y bobl hynny’n aml yw’r rhai sydd fwyaf o angen yr 
hyfforddiant. 

• Mae llawer o’r rhai sydd yn cynnal prosiectau cynnwys dinasyddion heb fod yn 
ymwybodol o’r amrywiaeth eang o ddulliau a all fod yn fwy addas iddynt eu 
defnyddio. 

• O gynnig cinio ar ddiwedd y sesiwn roedd cyfle i bobl rannu eu profiadau a thrafod 
sut y gallent gynorthwyo a chefnogi ei gilydd. 

 
Pa Bethau aeth yn Dda yn y Prosiect?  
• Yr ystod o bobl a oedd yn bresennol. 
• Cefnogaeth yr uned Bolisi o ran defnyddio staff mewnol i gyflwyno’r hyfforddiant. 
• Roedd y gwerthusiad o’r ddwy sesiwn yn dangos bod y bobl wedi cael budd ohonynt 

yn cynnwys: dulliau newydd o weithio, deall bod gwneud y gwaith yn iawn yn golygu 
cymryd amser i gynllunio, dod i adnabod ei gilydd a gwerth treialu dulliau o fewn 
diogelwch y sesiwn gweithdy. 
 

Pa Ganlyniadau Hirdymor a Ddeilliodd o’r Prosiect?  
• Mae uned Bolisi Cyngor Bwrdeistref Sirol Caerffili’n bwriadu parhau i gynnal y 

sesiynau awgrymiadau hyn fel rhan o’u cefnogaeth i’r Cynghorwyr, y swyddogion a 
sefydliadau sydd yn bartneriaid.



 


